
ᐱᖁᔭᖅ 

(ᐊᖏᕈᑕᐅᔪᖅ ᒫᑦᓯ 29, 2001) 
 

ᑲᒥᓯᓇᒋᔭᐅᔪᖅ ᓄᓇᕗᒻᒧᑦ, ᐅᖃᐅᔾᔭᐅᓪᓗᓂ ᐊᖏᕈᑕᐅᓪᓗᓂᓗ ᒪᓕᒐᓕᐅᖅᑎᓄᑦ, 
ᐊᑐᓕᖅᑎᑦᑎᕗᖅ ᐅᑯᓂᖓ: 
 
ᒥᓂᔅᑕ ᑎᓕᐅᕈᑎᓕᐅᕈᓐᓇᖅᐳᖅ 
1. ᒥᓂᔅᑕ ᑎᓕᐅᕈᑎᓕᐅᕈᓐᓇᖅᐳᖅ ᐃᒪᐃᑉᐸᑦ ᒥᓂᔅᑕᐅᑉ ᐱᒋᐊᖃᕋᓱᒋᑐᐊᖅᐸᒍ 
ᐅᕝᕙᓘᓐᓃᑦ ᓈᒻᒪᒐᓱᒋᑐᐊᖅᐸᒍ ᓅᑕᐅᒋᐊᖃᕐᓂᖏᓐᓂᒃ ᐱᖁᑎᒋᔭᐅᔪᑦ ᑖᒃᑯᓇᙵᑦ ᓄᓇᑦᑎᐊᑉ 
ᐆᒻᒪᖅᑯᑎᓕᕆᔨᒃᑯᖏᓐᓂᑦ ᑖᒃᑯᓄᖓ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᖏᓐᓄᑦ. 
 
ᐱᖁᑎᑦ ᐱᑖᕆᔭᐅᓂᕋᖅᑕᐅᓂᖏᑦ 
2. (1) ᐃᒪᐃᑉᐸᑦ ᒥᓂᔅᑕ ᑎᓕᐅᕈᑎᓕᐅᕈᓂ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᖓᓂ 1-ᒥᑦ, 
ᐱᖁᑎᒋᔭᐅᔪᓕᒫᑦ ᓄᓇᑦᑎᐊᑉ ᐆᒻᒪᖅᑯᑎᓕᕆᔨᒃᑯᖏᓐᓄᑦ ᓄᓇᕗᒻᒦᑦᑐᑦ ᑎᓕᐅᕈᑕᐅᔪᖅ 
ᐊᑐᓕᖅᑎᑕᐅᓚᐅᙱᓱᖔᕐᔪᑎᓪᓗᒍ ᓱᓕ, ᐊᒻᒪᓗ ᑕᒪᕐᒥᒃ ᐱᔪᓐᓇᐅᑎᒋᔭᐅᔪᑦ ᓇᖕᒥᓂᕆᔭᐅᔪᓪᓗ 
ᓄᓇᕗᒻᒦᑦᑐᑦ ᐱᓯᒪᔭᐅᔪᕕᓃᑦ ᓄᓇᑦᑎᐊᑉ ᐆᒻᒪᖅᑯᑎᓕᕆᔨᒃᑯᖏᓐᓄᑦ ᑎᓕᐅᕈᑕᐅᔪᖅ 
ᐊᑐᓕᖅᑎᑕᐅᓚᐅᙱᓱᖔᕐᔪᒃᑎᓪᓗᒍ ᓱᓕ ᐱᖁᑎᒋᔭᐅᓂᕋᖅᑕᐅᓂᐊᖅᐳᑦ, ᐱᔪᓐᓇᐅᑎᒋᔭᐅᓗᑎᒡᓗ 
ᐊᒻᒪᓗ ᓇᖕᒥᓂᕆᔭᐅᓂᕋᖅᑕᐅᓗᑎᒃ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᖏᓐᓄᑦ. 
 
ᑐᑭᓯᔭᐅᑦᑎᐊᒃᑲᓐᓂᖁᓪᓗᒍ 
 (2) ᑐᑭᓯᔭᐅᑦᑎᐊᒃᑲᓐᓂᖁᓪᓗᒍ, ᐊᒻᒪᓗ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ 
(1) ᑎᑎᕋᖅᓯᒪᓂᖏᓐᓂᒃ ᓄᖅᑲᖅᑎᑦᑎᓯᒪᓂᖃᙱᓪᓗᑎᒃ, ᑖᓐᓇ ᑎᑎᕋᖅᓯᒪᓂᐅᑉ ᐊᕕᒃᓯᒪᓂᖓᑕ 
ᐃᓚᒃᑲᓐᓂᖓ ᐊᑐᕈᑕᐅᓂᐊᖅᐳᖅ ᑕᒪᐃᓐᓄᑦ ᓄᓇᖁᑎᒋᔭᐅᔪᓄᑦ ᐃᒡᓗᖁᑎᒋᔭᐅᔪᓄᓪᓗ ᐊᒻᒪᓗ 
ᐃᒻᒥᒃᑯᑦ ᓇᖕᒥᓂᕆᔭᐅᔪᓂᒃ, ᑕᒪᒃᑯᐊᓗ ᑎᑎᕋᖅᑕᐅᓯᒪᔪᑦ ᑎᑎᕋᖅᑕᐅᓯᒪᙱᑦᑐᓪᓗ 
ᓇᖕᒥᓂᖃᕐᕕᒋᔭᐅᔪᑦ. 
 
ᑳᓐᑐᓛᑦ 
3. ᐃᒪᐃᑉᐸᑦ ᒥᓂᔅᑕ ᑎᓕᐅᕈᑎᓕᐅᕐᓂᕈᓂ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᖓᓂᑦ 1-ᒥᑦ, 
ᑕᒪᕐᒥᒃ ᑳᓐᑐᓛᑦ ᐊᖏᕈᑕᐅᓯᒪᔪᓪᓘᓐᓃᑦ ᐆᒻᒪᖅᑯᑎᖃᖅᑎᑦᑎᔪᓐᓇᕐᓂᕐᒧᑦ, ᐃᒥᖅᑕᖅᑎᐅᓂᕐᒧᑦ 
ᑯᕕᖅᑕᖅᑎᐅᓂᕐᒧᓪᓘᓐᓃᑦ ᐋᖅᑭᒃᑕᐅᓯᒫᓂᓕᖅᑐᕕᓂᕐᓂᒃ ᑖᒃᑯᓄᖓ ᓄᓇᑦᑎᐊᕐᒥᒃ 
ᐆᒻᒪᖅᑯᑎᓕᕆᔨᒃᑯᖏᓐᓄᑦ ᐊᒻᒪᓗ ᑕᒪᒃᑯᓄᖓ ᐱᔨᑦᑎᕋᖅᑕᐅᔪᓄᑦ ᓄᓇᕗᒻᒥᑦ ᑎᓕᐅᕈᑕᐅᔪᖅ 
ᐊᑐᓕᖅᑎᑕᐅᓚᐅᙱᓱᖔᕐᔪᒃᑎᓪᓗᒍ ᓱᓕ ᑳᓐᑐᓛᕆᔭᐅᓂᕋᖅᑕᐅᓂᐊᖅᐳᑦ 
ᐊᖏᕈᑕᐅᓯᒪᓂᕋᖅᑕᐅᓗᑎᒡᓘᓐᓃᑦ ᑖᒃᑯᓄᖓ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᖏᓐᓄᑦ 
ᐱᔨᑦᑎᕋᖅᑕᖏᓐᓄᓪᓗ, ᖃᓄᑐᐃᓐᓇᕐᓗ ᐋᖅᑭᒋᐊᖅᑎᑦᑎᓯᒪᒋᐊᖃᕈᑎᒃ ᐋᖅᑭᒋᐊᖅᑎᑦᑎᓯᒪᓗᑎᒃ.  
 
ᓂᐅᕐᕈᑎᖃᖅᑎᑦᑎᔪᓐᓇᖅᑎᑕᐅᓂᖅ 
4. ᐃᒪᐃᑉᐸᑦ ᓄᓇᑦᑎᐊᑉ ᐆᒻᒪᖅᑯᑎᓕᕆᔨᒃᑯᖏᑦ, ᑎᓕᐅᕈᑕᐅᔪᖅ ᐊᑐᓕᖅᑎᑕᐅᓚᐅᖅᑎᓐᓇᒍ 
ᓱᓕ, ᑖᓐᓇ ᑎᓕᐅᕈᑎᓕᐊᖑᔪᕕᓂᖅ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᖓᓂᑦ 1-ᒥᑦ, 

ᖃᓄᑐᐃᓐᓇᖅ ᐱᔪᓐᓇᐅᑎᖃᕐᓂᕈᑎᒃ ᑲᒪᒋᔭᒃᓴᖃᕐᓗᑎᒡᓗ ᓂᐅᕐᕈᑎᖃᖅᑎᑦᑎᔪᓐᓇᖅᑎᑦᑎᓂᕐᒥᒃ 
ᐊᖏᕈᑕᐅᓯᒪᓪᓗᑎᒃ ᒐᕙᒪᖁᑎᖃᖅᑐᓂᒃ ᓄᓇᓕᖕᒥᒃ ᓄᓇᕗᒻᒥᑦ, ᑖᒃᑯᐊ ᓄᓇᕗᑦ 
ᐆᒻᒪᖅᑯᑎᓕᕆᔨᒃᑯᖏᑦ ᑕᐃᒪᓐᓇ ᐊᔾᔨᖓᓂ ᐱᔪᓐᓇᕐᓂᖃᕐᓂᕋᖅᑕᐅᓂᐊᖅᐳᑦ 
ᑲᒪᒋᔭᒃᓴᖃᕐᓂᕋᖅᑕᐅᓗᑎᒡᓗ. 
 
ᑎᑎᕋᖅᑕᐅᓂᖏᑦ 
5. (1) ᓇᓕᐊᑐᐃᓐᓇᑦ ᓄᓇᕗᑦ ᒐᕙᒪᒃᑯᖏᑦᑕ ᑎᑎᕋᕐᕕᖁᑎᖏᓐᓂᒃ ᑕᒪᒃᑯᓂᖓ 
ᓇᖕᒥᓂᕆᔭᐅᔪᓂᒃ ᓇᖕᒥᓂᖃᖃᑕᐅᔪᑦ ᑎᑎᕋᖅᑕᐅᓯᒪᒍᑎᒃ ᐅᕝᕙᓘᓐᓃᑦ ᐅᓂᒃᑳᓕᐊᖑᓯᒪᔪᑦ 
ᐸᐸᑕᐅᒍᑎᒃ ᐋᖅᑭᒋᐊᖅᑎᑦᑎᒃᑲᓐᓂᕈᓐᓇᖅᐳᑦ ᐅᓂᒃᑳᓕᐊᖑᓯᒪᔪᓂᒃ ᐸᐸᑕᐅᓯᒪᔪᓂᒃ ᐊᒻᒪᓗ 
ᓄᑖᓂᒃ ᒪᓕᒐᑎᒍᑦ ᒪᓕᖕᓂᓕᖕᓂᒃ ᑎᑎᕋᖅᑕᐅᓯᒪᔪᓂᒃ ᓴᖅᑭᑎᑦᑎᓗᑎᒃ ᑕᑯᒃᓴᐅᓂᖃᕐᓂᐊᕐᒪᑦ 
ᑖᒃᑯᐊ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᖏᑦ ᑎᒍᒥᐊᖅᑎᐅᓂᖏᓐᓂᒃ ᖃᓄᑐᐃᓐᓇᖅ ᓇᖕᒥᓂᕆᔭᐅᔪᓂᒃ 
ᑎᒍᒥᐊᖅᑕᐅᓯᒪᓪᓗᐊᖅᑐᕕᓂᐅᒐᓗᐊᓂᒃ ᑖᒃᑯᓄᖓ ᓄᓇᑦᑎᐊᑉ ᐆᒻᒪᖅᑯᑎᓕᕆᔨᒃᑯᖏᓐᓄᑦ ᑖᓐᓇ 
ᑎᓕᐅᕈᑦ ᐱᑕᖃᓚᐅᙱᑉᐸᑦ ᑎᓕᐅᕈᑎᓕᐊᖑᔪᕕᓂᖅ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᖓ 1. 
 
ᐊᑭᓕᒃᓴᕆᔭᐅᔪᑦ ᓴᒃᑯᐃᔭᐅᓂᖏᑦ 
 (2) ᐊᑭᓕᒃᓴᐅᔪᑦ ᐊᑭᓕᖅᑕᐅᒋᐊᖃᙱᑦᑐᑦ ᑖᒃᑯᓄᖓ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᖏᓐᓄᑦ 
ᖃᓄᑐᐃᓐᓇᖅ ᐱᓕᕆᔾᔪᑎᒋᔭᐅᔪᕕᓂᕐᓄᑦ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ 
ᐃᓚᒃᑲᓐᓂᖓᓂᑦ (1)-ᒥᑦ. 
 
ᑐᑭᓯᔭᐅᑦᑎᐊᒃᑲᓐᓂᖁᓪᓗᒍ 
 (3) ᑐᑭᓯᔭᐅᑦᑎᐊᒃᑲᓐᓂᖁᓪᓗᒍ, ᐊᒻᒪᓗ ᑕᕝᕙᓂ ᑎᑎᕋᖅᓯᒪᔫᑉ ᐃᓚᖓᓂᑦ 
ᑎᑎᕋᖅᓯᒪᓂᖏᓐᓂᒃ ᓄᖅᑲᖅᑎᑦᑎᓯᒪᓂᖃᙱᓪᓗᑎᒃ, ᑖᓐᓇ ᑎᑎᕋᖅᓯᒪᔫᑉ ᐃᓚᖓ ᐊᑐᕈᑕᐅᕗᖅ 
ᓇᖕᒥᓂᖃᕐᕕᒋᔭᐅᔪᓄᑦ ᑎᑎᕋᖅᑕᐅᓯᒪᔪᓂᒃ ᐅᕝᕙᓘᓐᓃᑦ ᐅᓂᒃᑳᑦ ᐸᐸᑕᐅᔪᓂᑦ ᒪᓕᒍᑎᒋᓗᒍ 
ᑖᓐᓇ ᓄᓇᒥᒃ ᐱᔪᓐᓇᐅᑎᖃᕈᓐᓇᕐᓂᕐᒧᑦ ᓇᓗᓇᐃᒃᑯᑕᓄᑦ ᐱᖁᔭᕐᒥᑦ, ᑖᓐᓇᓗ ᓄᓇᓯᐅᑎᓄᑦ 
ᐱᖁᔭᕐᒥᑦ, ᐊᒻᒪᓗ ᑖᓐᓇ ᑯᐊᐳᕇᓴᐅᔪᑦ ᑐᖅᑯᐃᓯᒪᓂᖏᓐᓄᑦ ᑎᑎᕋᖅᑕᐅᓂᖏᓐᓂᒃ ᐱᖁᔭᕐᒥᑦ. 
 
ᐸᓯᔭᐅᒋᐊᖃᙱᓐᓂᖏᑦ 
6. ᐊᑑᑎᒋᙱᒃᑲᓗᐊᕐᓗᒋᑦ ᓇᓕᐊᑐᐃᓐᓇᖅ ᐱᖁᔭᖅ ᒪᓕᒐᕐᓘᓐᓃᑦ, ᒪᓕᒐᑎᒍᑦ 
ᐃᓚᐃᓐᓈᖅᑕᐃᓕᓂᖅᑎᒍᓪᓘᓐᓃᑦ ᐅᕝᕙᓘᓐᓃᑦ ᒪᓕᒐᑎᒍᑦ ᒪᓕᒐᙳᖅᑎᑕᐅᓯᒪᔪᑎᒍᑦ 
ᒪᓕᒃᑕᐅᒋᐊᖃᖅᐸᒃᑐᓄᑦ, ᐸᓯᔭᐅᔾᔪᑕᐅᓂᐊᙱᓚᑦ ᑖᒃᑯᐊ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᖏᑦ 
ᐅᕝᕙᓘᓐᓃᑦ ᓇᓕᐊᑐᐃᓐᓇᖅ ᐃᖅᑲᓇᐃᔭᖅᑎᒋᔭᖏᑦ, ᐊᐅᓚᑦᑎᔨᒋᔭᖏᑦ, ᓄᓇᕗᑦ ᒐᕙᒪᒃᑯᖏᑦ 
ᐅᕝᕙᓘᓐᓃᑦ ᓇᓕᐊᑐᐃᓐᓇᑦ ᓄᓇᕗᑦ ᒐᕙᒪᒃᑯᖏᑦᑕ ᐃᖅᑲᓇᐃᔭᖅᑎᒋᔭᖏᑦ, ᐅᕝᕙᓘᓐᓃᑦ ᐊᓯᖏᑦ 
ᐃᓄᐃᑦ ᐱᓕᕆᔾᔪᑎᖃᖅᑐᑦ ᐱᔾᔪᑎᖃᖅᑎᓪᓗᒋᑦ ᒪᑯᓂᖓ ᐱᖁᑎᖏᓐᓂᒃ, ᐱᔪᓐᓇᐅᑎᖏᓐᓂᒃ, 
ᓇᖕᒥᓂᖃᕐᕕᒋᔭᐅᖏᓐᓄᑦ, ᑳᓐᑐᓛᖃᕐᓂᒃᑯᑦ ᐅᕝᕙᓘᓐᓃᑦ ᐊᖏᕈᑎᖃᕐᓂᒃᑯᑦ, 
ᓂᐅᕐᕈᑎᖃᕈᓐᓇᖅᑎᑦᑎᓂᒃᑯᓪᓘᓐᓃᑦ ᐅᕝᕙᓘᓐᓃᑦ ᑎᑎᖅᑲᖁᑎᒋᔭᐅᔪᑎᒍᑦ 
ᑎᑎᕋᖅᑕᐅᓯᒪᓂᖏᑦᑎᒍᓪᓘᓐᓃᑦ ᒪᓕᒍᑎᖃᖅᑎᓪᓗᒋᑦ ᐅᕝᕙᓘᓐᓃᑦ ᒪᓕᒍᑕᐅᓂᕋᖅᑕᐅᔪᑎᒍᑦ 
ᑖᔅᓱᒥᖓ ᐱᖁᔭᕐᒥᒃ ᐅᕝᕙᓘᓐᓃᑦ ᑎᓕᐅᕈᑕᐅᔪᒥᒃ ᒥᓂᔅᑕᒧᑦ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ 
ᐃᓚᖓᓂᒃ 1-ᒥᒃ. 
 



ᓄᓇᕗᒻᒥᑦ ᐆᒻᒪᖅᑯᑎᓕᕆᔨᒃᑯᑦ ᐱᖁᑎᖏᑦ ᓅᑕᐅᓂᖏᓐᓂᒃ ᓇᓗᓇᐃᖅᑕᐅᓂᖏᓐᓄᑦ ᐱᖁᔭᖅ 

ᐊᑭᓕᒃᓴᐃᑦ 
7. ᑕᕝᕙᓂ ᐱᖁᔭᕐᒥᑦ ᒥᑭᒡᓕᒋᐊᖅᑎᑦᑎᓯᒪᓂᖅᑕᖃᙱᓚᖅ ᑲᒪᒋᔭᒃᓴᕆᔭᐅᔪᓂᒃ ᑖᒃᑯᓄᖓ 
ᓄᓇᕗᒻᒥᑦ ᐆᒻᒪᖅᑯᑎᓕᕆᔨᒃᑯᖏᓐᓂᒃ, ᓄᓇᕗᑦ ᒐᕙᒪᒃᑯᖏᓐᓂᒃ ᐅᕝᕙᓘᓐᓃᑦ ᓇᓕᐊᖕᓂᑐᐃᓐᓇᖅ 
ᐊᓯᖏᓐᓂᒃ ᒐᕙᒪᐅᔪᒥᒃ ᑭᓇᑐᐃᓐᓇᕐᒥᒡᓘᓐᓃᑦ ᖃᓄᑐᐃᓐᓇᖅ ᐊᑭᓕᒃᓴᕆᔭᐅᔪᒥᒃ 
ᑲᒪᒋᒋᐊᖃᖅᓯᒪᓕᖅᑕᖏᓐᓂᒃ ᐊᖏᕈᑎᒋᓚᐅᖅᑕᒥᓂᒃ ᒪᓕᒍᑎᖃᖅᖢᑎᒃ ᑖᒃᑯᐊ 
ᐊᕕᒍᑕᐅᓂᕆᓚᐅᖅᑕᖏᓐᓂᒃ ᐱᖁᑎᒋᔭᐅᔪᑦ ᐊᑮᑦᑐᕆᔭᐅᔪᓪᓗ ᓄᓇᑦᑎᐊᑉ 
ᐆᒻᒪᖅᑯᑎᓕᕆᔨᒃᑯᖏᓐᓄᑦ: 

(ᐃ) ᐊᖏᕈᑕᐅᓪᓗᑎᒃ ᑖᒃᑯᓄᖓ ᓄᓇᕗᒻᒧᑦ ᑲᒥᓯᓇᐅᓚᐅᑲᒃᑐᒧᑦ ᐊᒻᒪᓗ 
ᓄᓇᑦᑎᐊᑉ ᒐᕙᒪᒃᑯᖏᓐᓄᑦ; ᐅᕝᕙᓘᓐᓃᑦ 

(ᐱ) ᐊᖏᕈᑕᐅᓪᓗᑎᒃ ᒪᓕᒍᑎᖃᖅᖢᑎᒃ ᑎᑎᕋᖅᓯᒪᔫᑉ ᐃᓚᖓᓂᑦ 41-ᒥᑦ 
ᑕᕝᕙᓃᑦᑐᓂᒃ ᓄᓇᕗᑦ ᐆᒻᒪᖅᑯᑎᓕᕆᔨᒃᑯᖏᓐᓄᑦ ᐱᖁᔭᕐᒥᑦ. 

 
ᐊᑐᕈᓐᓃᖅᑎᑕᐅᓂᖓ 
8. ᑕᓐᓇ ᐱᖁᔭᖅ, ᐅᕝᕙᓘᓐᓃᑦ ᓇᓕᐊᑐᐃᓐᓇᑦ ᐋᖅᑭᒃᓯᒪᔾᔪᑕᐅᔪᑦ ᑕᕝᕙᓂ ᐱᖁᔭᕐᒥᑦ, 
ᐊᑐᕈᓐᓃᖅᑎᑕᐅᑐᐃᓐᓇᕆᐊᖃᖅᐳᑦ ᑲᒥᓯᓇ ᑎᓕᐅᕈᑎᖃᖅᐸᑦ. 
 


